
DNA proben aplikazioak@:

Guztiok dakigu zein erabilgarria izan daitekeen DNAren analisia identifikazio indibidualerako, aitatasunen kontrolerako eta auzitegi-medikuntzan, oro har, batez ere telebistan agertzen den telesail ospetsu bati esker. Gezurra dirudien arren, gero eta aldi gehiagotan erabili behar izaten da teknologia hau. Azken adibidea Asian gertatuko tsunamia-ren ondorioz agertu da. Thailandiako Gobernuak milaka gorpu identifikatu behar izan zituen, eta horretarako Bosnia-Herzegovinako adituengana jo zuen. 90eko hamarkadan Jugoslavia ohian gertatutako gerrateek ehunka milaka hildako eta dozenaka milaka desagertu utzi zituzten. Gorpuak identifikatu ahal izateko, eta lan kantitatea eta zailtasuna kontuan izanik, nazioarteko batzorde berezi bat sortu zen. Lan baldintzak muturrekoak ziren Bosnian, milaka hildako batera zeudelako lurperatuta, eta, gainera, gorpu asko eta asko lekuz aldatu zituztelako. Hortaz zatika banatuta eta birnahastuta, zaila zen auzitegiko identifikazio arrunta egitea. 

Nola jakin daiteke hondar biologiko batzuk zein pertsonari dagozkion? Horretarako beharrezkoak dira bi lagin mota. Alde batetik identifikatu nahi den lagina, hobi komunetan aurkitutako hezur batzuk, adibidez, eta, bestetik, desagertuen familiartekoen odol laginak. DNA analisia egin ondoren, lortutako emaitzak datu baseetan sartu eta programa informatikoen bidez alderatu egiten dira. Horri itsukako identifikazioa deritzo, ordenagailu bidez egiten baita. Konparazio horretan DNA laginen antzekotasuna bilatzen da, hots, hildakoaren laginak ahalik eta alelo (gene baten aldakiak) komun gehien edukitzea bizirik dauden ahaideekin. Emaitza positiboak direnean, hots, bere ahaideen DNArekiko antzekotasunagatik hildakoa %99,95eko ziurtasunaz pertsona jakina dela detektatzen denean, orduan auzitegi-teknika arruntak (hortzen edo bestelako ezaugarri morfologikoen analisia) aplikatzen dira. Analisi horiek oraingo hondarretan aplikatzen dira gehienbat, baina antzinako laginetan era aplikagarriak dira. Antzinako hezurretako DNAren analisiak beste ikerketa mota batzuk ahalmendu ditu, ikuspegi ebolutibo batetik kasu honetan. Hilabete honetan argitaratuko lan zientifiko baten, Europako egungo biztanleen arbasoei buruz jardun dute hondar arkeologikoetan oinarrituta. 2000. urtean, arkeologo batzuek gizon baten eskeletoa aurkitu zuten nekazaritza goiztiarra gertatu zen Alemaniako leku batea. Badirudi gizon hori Linearbandkeramik (LBK) deritzon Europa erdialdeko kulturako kide zela. Giza talde horren kideek, Europa erdialdea okupatu zuten lehen nekazariak izanik, gaur egungo Hungaria eta Eslovakia okupatu zuten duela 7.500 urte, eta 500 urtetan Frantzia eta Ukrainaraino heldu ziren. Ikertzaileak LBK gizakiak eta gaur egun Europan bizi garen 700 milioi biztanleen arteko lotura bilatzen saiatu dira, DNA analisian oinarrituta horiek ere. Ikerketa hori aurrera eramateko mitokondrietako DNA aztertu dute. Mitokondriak DNA propioa duten organulu zelularrak dira, eta amarengandik heredatzen dira. Hortaz, batez ere emakumeei buruzko informazioa ematen du DNA mitokondrialak. DNA horretan oinarrituta, LKBko nekazariak eta gaur egungo Europako biztanleak nahiko desberdinak direla ikusi da. Ondorioz, euren geneen parte handi bat ez dela denboran zehar mantendu ondorioztatu dute ikertzaileek. Beste markatzaile genetiko batzuk aztertuta, hots, genoma nuklearreko DNAn oinarrituta, datuak bestelakoak direnez, bide luzea geratzen da nekazaritza hedatu zeneko garaian Europan gertatu ziren migrazioak eta hedapen kulturalaren eredua ulertu ahal izateko. Hala ere, argi dago antzinako DNA (orduko biztanle prehistorikoetatik lortutakoa) lanabes garrantzitsua izan daitekeela Europako biztanleen historiaurre konplexu eta liluragarria ulertu ahal izateko. 

